
Reseau dezentral 
Kulturzentren

Jean-Claude 
Majerus

De Jean-Claude Majerus ass Kulturredakter beim radio 100,7. 
Kulturchronik um radio 100,7 all dënschdes um 7.55 an 12.50 Auer

Am Januar gouf op enger Pressekonferenz en neie 
kulturelle Reseau, de « Réseau luxembourgeois des 
centres culturels décentralisés » presentéiert.

An dësem Reseau hu sech déi meescht vun de re-	
gionale Kulturzentren aus dem Land zesumme-	
gedoen.

An dat ass, fir et ufanks ganz trivial ze soen, eng 
gutt Saach.

D’Missioun vun dësem neie kulturelle Reseau 
ass, d’Coordinatioun an d’Cooperatioun tëscht 
de sëllege regionale Kulturzentren ze verbesseren, 
oder iwwerhaapt emol doraus eng Realitéit ze 
maachen.

An dësem Reseau luxembourgois des centres 
culturels décentralisés sinn dës Kulturzentre re-
groupéiert: d’Escher Kulturfabrik, souzesoen den 
Doyen vun de regionale Kulturhaiser, de Centre 
des arts pluriels vun Ettelbréck, d’Coopérations 
vu Woltz, d’Mierscher Kulturhaus, de Cube 521 
vu Maarnech, de Centre Op der Schmelz vun 
Diddeleng, d’Kulturhaus Nidderanven an de Tri-
folion vun Iechternach.

Kuckt een dës Lëscht genee, fällt op, datt e regio-
nale Kulturzenter fehlt, an zwar de Kulturhuef 	
vu Gréivemaacher.

Ass dat elo dee richtege Wee, net matzemaachen, 
et géif een unhuelen Neen.

Et muss een dann awer relativéieren, an dat huet 
mat der Vocatioun vum Kulturhuef ze dinn.

De Maacher Kulturhuef gesäit sech selwer näm-
lech méi als Musée wéi als Kulturzenter, an 
dofir ass de Kulturhuef och méi drun intres-	
séiert an engem Reseau vu regionale Muséeën ze 
participéieren. 

Domat ass d’Positioun vum Kulturhuef kloer ge-
stallt, eng Participatioun an deem neie Reseau 
hätt dem Kulturhuef awer bestëmmt och net 
geschued.

Elo awer neess bei deen neie Reseau: Wéi laang 
schwätze mer schonn hei zu Lëtzebuerg doriw-
wer, fir d’Kultur ze dezentraliséieren, fir kulturell 
net méi esou ofhängeg vun der Stad Lëtzebuerg 
als kulturelle Mëttelpunkt ze sinn. Dat geet op 
d’mannst schonn an Zäit vun der Ära Krieps als 
Kulturminister zréck.

An de leschte Joren ass zwar scho villes geschitt, 
an ee Beispill vun deem Dezentraliséiere sinn 
eben déi regional Kulturzentren, déi mer elo quasi 
flächendeckend uechtert d’ganz Land hunn.

Regional Kulturzentren, déi och eng qualitativ 	
héichwäerteg Programmatioun bidden, a sech 
op kee Fall brauchen ze verstoppen: déi meescht 
emol.

Déi regional Kulturzentre probéieren also mat 
deem neie Reseau hir Plaz an hir Valeur am kul-
turelle Liewen zu Lëtzebuerg nach eemol däitlech 
z’ënnermaueren an zesummen an eng Directioun 
ze goen.

Et ass fir déi regional Kulturzentren dee beschte 
Wee, sech an engem Reseau zesummenzedoen, 
well Coordinatioun a Cooperatioun klappt am 
beschten duerch eng regelméisseg an intensiv 
Kommunikatioun, an déi ass mat dësem Reseau 
garantéiert.

A firwat sollt net nach méi op Zesummenaar
becht gepocht ginn, wéi dat z.B. fir de Kanner-
programm tëscht Ettelbréck an dem Mierscher 
Kulturhaus scho ganz gutt funktionéiert.

Duerch Zesummenaarbecht kann een um regio-
nale Plang vläicht fir d’Zukunft nach e Schratt 
méi wäit goen an net nëmmen e kulturell räiche 
Programm baussent der Stad offréieren, mä déi 

eenzel Regiounen vum Land och zu Plaze vun artistescher Creatioun 
maachen, an dat klappt wuel am beschten, wann d’Institutioune sech 
zesummendinn.

An domat gëtt de kulturellen Developpement vum Land och weiderge-
driwwen, an eist Land gëtt kulturell net méi just nëmmen op eng Stad 
minimiséiert.

D’Stad Lëtzebuerg ass dann eng vun alle kulturelle Regiounen am Land.

Et kann een de regionale Kulturzentre vill Courage mat op de Wee ginn, de 
Schratt, dee si ginn, ass ouni Zweifel dee richtegen, bleift elo nach ofze-
waarden, wat dorauser gemaach gëtt. u 

Kulturchronik vum 20.1.2009

Faut-il enseigner les faits religieux? 
12 mars 2009, 19 h 30,  

Centre culturel de rencontre Abbaye de Neumünster, salle A21

Anne Morelli est une historienne belge d’origine italienne, spéciali-
sée dans l’histoire des religions et des minorités. Docteure en histoire, 
elle est directrice adjointe du Centre interdisciplinaire d’étude des 
religions et de la laïcité de l’Université libre de Bruxelles (ULB ), uni-
versité où elle enseigne également la critique historique, les contacts 
de culture, l’histoire des religions et la didactique de l’histoire.

Entrée libre

Organisé par Liberté de conscience


